
10. decembra/prosinca 2015.
Međunarodni dan ljudskih prava
Mreža za izgradnju mira, koalicija 97 organizacija civilnog društva, svim građankama i građanima Bosne i Hercegovine čestita 10. decembar/prosinac, Međunarodni dan ljudskih prava, i istovremeno ih poziva na svakodnevnu borbu za poštivanje istih.

Koncept ljudskih prava je osmišljen da zaštiti pojedince/ke i manjinske grupe od većine, od sistema i države. Na žalost naša država, bez obzira na davanje prolaznih ocjena međunarodne zajednice, ostaje na samom dnu evropskih država po svim parametrima, pa i po tome kada je zaštita ljudskih prava u pitanju. 
U BiH su, nažalost, kršenje ljudskih prava, diskriminacije i nasilje sveprisutni i naša su svakodnevica, što pokazuje nepoštivanje odluke Evropskog suda za ljudska prava u slučaju Sejdić i Finci, kontinuirana etnička segregacija u slučaju dvije škole pod jednim krovom koja opstaje i pored pravosnažne presude Vrhovnog suda Federacije BiH, ali i mnogi drugi slučajevi. 

Diskriminacija građanki i građana po osnovu mjesta rođenja, političke pripadnosti, seksualne orijentacije ili invaliditeta je pravilo, a ne izuzetak. Visoka stopa nezaposlenosti i korupcija, kao i Zakon o radu kao još jedan slučaj pritiska na građanke i građane dodatno su otežavajuće okolnosti.

I ove godine je Mreža za izgradnju mira pozvala najvišu zakonodavnu instituciju, Parlament Bosne i Hercegovine, na suradnju i zajedničko obilježavanje Dana ljudskih prava. Mreža koja broji 97 članica, u saradnji sa Koalicijom za borbu protiv govora mržnje i zločina iz mržnje i Ženskom mrežom BiH, sa više organizacija koje se bave zaštitom ljudskih prava, nije bila dovoljna da dobije nijednu salu Parlamenta BiH, kako bi obilježili ovaj za nas veoma značajan dan.

Parlament će ovaj dan obilježiti sam! Izgleda da oni imaju svoj Dan ljudskih prava, koji je poseban, drugačiji bogatiji od našeg! Demokratija, ljudska prava, sloboda govora i okupljanja su izgleda samo privilegija “onih gore”. 

Upravo zato pozivamo građanke i građane Bosne i Hercegovine da se uključe u borbu, svakodnevnu borbu za zaštitu i praćenje, ljudskih prava, stalnu borbu protiv korupcije i nepotizma.
Mreža za izgradnju mira

